Төрле алымнар кулланып, укучыларның иҗади сәләтен үстерү.(теория һәм практика)
   Билгеле булганча, әдәбият укытучысының бурычы программада каралган әсәрләрне аңлап үзләштерүдән, аның идея – эчтәлеген аңлатудан, язучының осталыгын бала аңына үткәрүдән, укучыда эчке матурлыкка омтылу кебек күркәм сыйфатлар тәрбияләүдән, әйләнә - тирә мохиткә дөньядагы төрле вакыйгаларга дөрес бәя бирә белергә, үзлегеңнән белем алуга өйрәтүдән гыйбарәт.
    Дөньяда матурлык белән бергә ямьсезлек тә яши. Бар гадел булмаган сугышлар, бар кеше үтерүчеләр, бар исерек башлар, бар усал телле хатыннар, бар әшәке ирләр. Әдәби әсәрләрнең могҗизалы көче шунда ки, ул шундый ямьсезлекне күрсәтү аша кешеләрне матурлыкка, изгелеккә этәрә, ямьсез хисләрдән чистарта. Сәнгатьтәге матурлыкның төп вазифасы да кеше күңелендәге, тормыштагы матурлыкны ишәйтүдә, ямьсезлекне киметүдә.

    Боларны тормышка ашыру укытучылардан иҗади эш таләп итә, балаларның иҗади активлыгын үстерү дә тормыш һәм дөнья матурлыгын ачып бирүгә буйсына.
    Хәзерге вакытта гадәти дәресләр белән бергә диспут, лекция, семинарлар үткәрелә. Бигрәк тә 10 нчы, 11 нче сыйныфларда әдәби процесс чорларына күзәтү темалары үткәндә семинар – дәресләр уңай нәтиҗә бирә. Моннан тыш, укучыларның сөйләм һәм язма культурасын, иҗади фикерләү, логик уйлау сәләтләрен үстерү максатыннан, төрле язма эшләр дә эшләтелә. Мәсәлән, сочинениеләр, хатлар, эш кәгазьләре, хикәяләр, мәкаләләр, әкиятләр, шигырьләр, нәсерләр язу. Шулай ук мәктәптә әдәби кичәләр, викториналар, татар теле һәм әдәбияты атналыклары, китап укучылар конференцияләре, шигырь укучылар бәйгеләре уздырыла, укылган әсәрләргә сценарийлар язып, сәхнәләштереп күрсәтү һәм башка алымнар  кулланыла.

    Укыту – баланы белем алу эшчәнлегенә өйрәтү. Белем алу эшендә ул гади тыңлаучы гына түгел, ә актив катнашучы булырга тиеш. Гадәти дәрескә  иҗадилык элементлары кертү өчен, укучыда актив эшләү теләге һәм кызыксыну уятырга кирәк. Мисал өчен, дәреснең темасын әйтүдән тыш, аның максатын да ачык, аңлаешлы һәм балаларда кызыксыну уятырлык итеп куярга кирәк. Ә дәресне йомгаклаганда « Без бу дәрестә нәрсәләр белдек?» «Дәрес сездә нинди тойгылар уятты?» кебек сораулар кулланырга зарур. 
    Уен – дәрес, дәрес – экскурсия, кичә - дәрес, театрлаштырылган – дәрес, дәрес – концерт һ.б. укучыларда әдәбиятка кызыксыну уяту максатына ирешергә мөмкинлек бирә.
    Иҗади укучыны ничек тәрбияләргә? Гомумән, иҗадилыкны тәрбияләргә, үстерергә мөмкинме? Галимнәр фикеренчә, теләсә нинди эшчәнлеккә өйрәнеп булган кебек, иҗат итүгә дә өйрәтеп була. Әдәбият – мәктәптә шәһәр формалаштыручы төп фәннәрнең берсе. Фән буларак, әдәбият – укучыга әдәбиятны сүз сәнгате итеп аңларга, аның әдәби культурасын, зәвыгын, сөйләмен, иҗади мөмкинлеген үстерергә ярдәм итүче белем, күнекмә һәм мәгълүматлар системасы, ягъни әдәбиятны сүз сәнгате буларак өйрәтү аша без укучыларның иҗади сәләтен, интеллектуаль мөмкинлеген, дөньяви күзаллавын үстерү хакында сүз алып бара алабыз. 

    Укытучылар тормышның барлык өлкәләренә дә кагылышлы яңалыклар турында хәбәрдар булырга, яңача эшли белергә дә тиеш. 
    Бүген белем бирүнең сыйфаты күбесенчә укытучының яңа технологияләр үзләштерү һәм аларны эшендә файдалана белү дәрәҗәсенә бәйле. 

    Әдәбият укытуда сочинениеләрнең роле бик зур. Укучылар хат рәвешендәге һәм иҗади сочинениеләрне яратып язалар. 5 нче сыйныфта М. Кәримнең «Озын – озак балачак» әсәрен өйрәнгәннән соң, түбәндәге иҗади эшләр үткәрәм:

    - халкыбызның хәзергә кадәр сакланып калган йолаларын сурәтләргә;

    - кушамат сүзе ничек барлыкка килү тарихын ачыкларга; 

    - олы инәйгә бәя бирегез;

    - шагыйрь җанлы Әсгатькә хат языгыз.

            Әдәби геройга хат язу алымын югарырак сыйныфларда куллану уңышлы. Укучының эчкерсез уй – фикерләре, геройга карата үз мөнәсәбәте ачык чагыла. Мәсәлән, Ф. Хөснинең «Йөзек кашы» әсәреннән Айдар, Госман һәм Вәсиләгә, Г. Исхакыйның «Көз» әсәреннән Гөлсем һәм Нәфисәгә, Т. Миңнуллинның «Әлдермештән Әлмәндәр» драмасыннан Әлмәндәр картка, Ф. Әмирханның «Хәят» повестеннән Хәяткә хат язу укучыны иҗат итәргә, фикерләргә этәрә.
    Кечерәк сыйныфларда әкиятләр язу, табышмаклар уйлап чыгару, нәсер иҗат итү кебек эшләр дә башкарыла. «Рөстәм маҗаралары» повестен үткәннән соң, «Әгәр мин тылсымчы булсам…» дигән сочинение язабыз. Хыялланып язган мондый сочинениеләр балаларның тел байлыгын үстерергә ярдәм итә, дөньяга карашларын киңәйтә. 
    Дәрес – сәяхәт, дәрес – эссе, дәрес – фикерләмә формалары иҗади сәләтне үстерү өчен тулы мөмкинлекләр ача. Магнитофон язмалары, сюжетлы картиналар, видеоөзекләр дә укучы күңеленә тәэсир итә. Дәрестә укылган драма әсәрен хикәя рәвешендә яки, киресенчә, хикәяне драмага әйләндереп язу алымына да мөрәҗәгать итәбез.
  Тукай иҗатын өйрәнгәндә, аның хәзерге татар әдәбиятындагы тоткан урынын, әһәмиятен күрсәтү максатыннан чыгып, үзебезнен җирле шагыйрь-язучыларыбызның иҗатларыннан Тукайга багышланган үрнәкләр китерәм. Бу дәресне җанландырып җибәрә. Тукай иҗаты турындагы дәрестән тыш укуның берсен махсус «Якташ шагыйрьләребез Тукай турында» дигән темага багышлыйм. 
    Таблицалар тутыру алымына да  мөрәҗәгать итәм. Моңа 10 төрле таблица үрнәге төзедем. 
            Биография өйрәнгәндә, хронологик таблица төзү, язучы иҗат иткән әсәрләрнең исемнәрен язып  алу кебек алымнар да файдалы. Әдәби әсәрне укыганда образларны ныклап күз алдына китереп барыр өчен 6 нчы сыйныфта мәсәлән, Г.Ибраһимовның «Кызыл чәчәкләр» әсәрен өйрәнгәндә №1 таблицасын тутырырга  мөмкин. Мондый алымны 7 класста Х.Сарьяннын «Бер ананың биш улы» әсәрен өйрәнгәндә дә кулланырга була. Әкият элементлары белән очрашканда №2 таблицасын тутыртам. М.Җәлилнең «Сандугач һәм чишмә», И.Юзеевның «Бакчачы турында баллада», Г.Тукайның «Печән  базары яхуд Яңа Кисекбаш» әсәрләрен өйрәнгәндә  бу алым уңай. 7 нче класста бер-бер артлы өйрәнгән 3 язучының иҗатын йомгаклаганда №3 таблицасын кулланам. 9 нчы класста Алтын Урда чоры әдәбиятын өйрәнгәндә, мәсәлән, барлык язучылар иҗатына сәгатьләр саны җитми. Төшереп калдыру да мөмкин түгел, чөнки әдәбиятта алар якты эз калдырганнар. Ә инде Котб белән С.Сараи исемен таблицага кертмибез, чөнки аларның иҗаты аерым өйрәнелә. Таблица №4. Бу таблицаны башка төрле итеп тә төзергә мөмкин. Таблица №5. 18 нче йөз әдәбиятында яңа жанрлар туа. Моңа зур гына бүлек багышланган. Бүлекнең эчтәлеген җыеп , дәфтәрләргә төшереп, күз алдына китерү дәрәҗәсенә җиткереп була. Таблица №6. Моны 19нчы йөз һәм 20 нче йөз башы әдәбиятын өйрәнгәндә дә төзетәм. Ә инде «20 нче йөз башында вакытлы матбугат» дигән темага №7 таблицаны кулланам. Беренче татар спектакльләре турында №8 таблицасын тутыртам. Язучының иҗатын өйрәнгәндә №9 таблицасыннан файдаланам. Әгәр бер язучы төрле жанрларда эшли икән, аның һәр жанрдагы әсәрен таблицаның аерым бер бүлегенә урнаштырырга мөмкин. Таблица №10. Бу очракта әсәрләрнең исемнәрен генә санап китмибез, аларның идеясен, я күтәрелгән проблемаларын, я төп характерлы билгеләре белән геройларын күрсәтәбез. Ләкин таблицалар тутыру белән артык мавыгырга ярамый. Таблицалар төзү укучыларга төрле алымнарны кулланганнан соң  мөстәкыйль эшләргә, күзалларга, йомгак ясарга өйрәтү максатыннан отышлы була. 
          Татар әдәбиятын укытуның яңа алымы –А.Яхин методына  да мөрәҗәгать итәм. Бу методика нәтиҗәсендә укучыларым үз фикерләрен курыкмыйча әйтергә, ашыгыч нәтиҗә ясамыйча, нигезле бәяләмә бирергә өйрәнделәр. 
          Әдәби әсәрләр аша укучыларның дөньяви күзаллауларын, аңлау-фикерләү сәләтен үстерү, әхлакый тәрбия бирү максатын да онытырга кирәкми. Моның өчен мин махсус биремнәр комплексы ярдәмендә бу максатларны тормышка ашырырга тырышам. 8-9 нчы классларда кулланам. 

         Семинар –дәресләр үткәргәндә берничә вариант отышлы. Дидактик максатлар нигезендә оештырылган семинар, укыту методлары нигезендә уздырылган (әңгәмә, докладлар, рефератлар турында фикер алышу, диспут), катнаш төрдәге семинарлар. 

   Иҗади сәләтне камилләштерүдә түгәрәк эшчәнлегенең дә әһәмияте зур. «Яшь каләм» түгәрәгенең максаты –укучыларның бәйләнешле сөйләмнәрен үстерү аша иҗат итәргә өйрәтү. Түгәрәк укучыларны олимпиадага әзерләүдә дә ярдәмгә килә. Укучыларымның язмалары «Сабантуй», «Көмеш кыңгырау», «Хезмәт» газеталарында еш басылып чыга.
